
SHAXS TUZILMASIDA 
MA’NAVIY INTELLEKT: 

NAZARIY-METODOLOGIK 
TAHLIL VA PSIXOLOGIK 

INTERPRETATSIYA
Mirxoliqova Charos Xabibullaevna

Yoshlar muammolarini o‘rganish va istiqbolli kadrlarni
tayyorlash instituti dotsenti, Phd

Annotatsiya: Maqolada shaxs psixologiyasi doirasida “ma’naviy intellekt” (spiritual intelligence) tushunchasining 
nazariy-metodologik asoslari hamda uning shaxs tuzilmasidagi o‘rni tahlil qilinadi. Tadqiqotning maqsadi ma’naviy intel-
lektni shaxsning kognitiv, motivatsion-qadriyat, affektiv va irodaviy-o‘zini boshqarish subsistemalari bilan bog‘liq integrativ 
resurs sifatida konseptuallashtirish, shuningdek uni o‘lchash va psixologik interpretatsiya qilishdagi metodologik muam
molarni aniqlashtirishdan iborat. Metodologik yondashuv sifatida nazariy tahlil, konseptual sintez, komparativ taqqoslash 
va konstrukt validligini baholash mantiqi qo‘llanildi. Natijada ma’naviy intellekt shaxs tuzilmasida “ma’no va qadriyat 
muammolarini hal qilish”ga yo‘naltirilgan meta-kompetensiya sifatida talqin qilinib, uning to‘rtta funksional komponenti: 
(1) ekzistensial-refleksiv tafakkur, (2) shaxsiy ma’no hosil qilish, (3) transsendent (kengaytirilgan) anglash, (4) ong holat-
larini ixtiyoriy boshqarish va axloqiy o‘zini tartibga solish taklif etildi. Xulosa sifatida ma’naviy intellektni shaxs kamoloti, 
psixologik barqarorlik, pro-sotsial xulq va maqsadga yo‘naltirilgan o‘zini boshqarishning muhim psixologik mexanizmi 
sifatida amaliy (psixodiagnostika, konsalting, tarbiyaviy-psixoprofilaktik dasturlar) jihatdan qo‘llash istiqbollari asoslandi.

Kalit so‘zlar: ma’naviy intellekt; shaxs tuzilmasi; ma’no hosil qilish; qadriyatlar; o‘z-o‘zini anglash; ekzistensial refleksiya; 
o‘zini boshqarish; psixodiagnostika.
Abstract: The article examines the theoretical and methodological foundations of spiritual intelligence and its posi-
tion within personality structure. The aim is to conceptualize spiritual intelligence as an integrative resource associated 
with cognitive, motivational-value, affective, and volitional self-regulatory subsystems of personality, while clarifying key 
methodological challenges related to measurement and psychological interpretation. The study employs theoretical anal-
ysis, conceptual synthesis, comparative review, and a construct-validity logic. As a result, spiritual intelligence is inter-
preted as a meta-competence oriented toward solving meaning- and value-related problems. A four-component functional 
model is proposed: (1) existential-reflective thinking, (2) personal meaning production, (3) transcendental awareness, 
and (4) deliberate regulation of states of consciousness and moral self-regulation. The article substantiates practical 
implications for psychodiagnostics, counseling, and developmental interventions aimed at enhancing personal growth, 
resilience, prosocial behavior, and goal-directed self-regulation.

Key words: spiritual intelligence; personality structure; meaning-making; values; self-awareness; existential reflection; 
self-regulation; psychodiagnostics.
Аннотация: В статье анализируются теоретико-методологические основания понятия “духовный интеллект” 
(spiritual intelligence) и его место в структуре личности. Цель исследования – концептуализировать духовный 
интеллект как интегративный ресурс, связанный с когнитивной, мотивационно-ценностной, аффективной и 
волевой подсистемами личности, а также уточнить методологические проблемы его измерения и психологиче-
ской интерпретации. В качестве методологии применены теоретический анализ, концептуальный синтез, сравни-
тельный подход и логика оценки конструктной валидности. В результате духовный интеллект интерпретирован как 
метакомпетенция, ориентированная на решение проблем смысла и ценностей, и предложена его четырехкомпо-
нентная модель: (1) экзистенциально-рефлексивное мышление, (2) производство личностного смысла, (3) транс-
цендентная осознанность, (4) произвольная регуляция состояний сознания и нравственная саморегуляция. Обо-
снованы перспективы практического применения духовного интеллекта в психодиагностике, консультировании и 
развивающих программах, направленных на личностный рост, устойчивость и просоциальное поведение.

Ключевые слова: духовный интеллект; структура личности; смыслообразование; ценности; самосознание; экзи-
стенциальная рефлексия; саморегуляция; психодиагностика.

KIRISH
Zamonaviy psixologiyada shaxsni faqat kognitiv imkoniyatlar (IQ) yoki emotsional moslashuv resurslari 

(EI) doirasida tushuntirish ko‘plab hollarda yetarli bo‘lmay qolmoqda [8,9,10]. Ijtimoiy tezkorlik, qadriyatlar plura
lizmi, kasbiy stress va ekzistensial noaniqlik sharoitida shaxsning “ma’no topish”, “qadriyat tanlash”, “axloqiy 
qaror qabul qilish”, “o‘zini boshqarish” kabi jarayonlari alohida ilmiy e’tiborni talab etadi [6,14]. Ana shu nuqtada 
“ma’naviy intellekt” konstrukti shaxsning ma’no-qadriyatli yo‘nalganligini tushuntirishga da’vo qiluvchi integrativ 
yondashuv sifatida ilgari suriladi [1,3,4].

Ma’naviy intellekt (MI) tushunchasi adabiyotlarda turlicha izohlanadi: u ba’zan ma’naviy-axloqiy ong, ba’zan 
ekzistensial refleksiya, ba’zan esa transsendent tajribani anglash va undan konstruktiv foydalanish qobiliyati 
sifatida ta’riflanadi [3,4]. MI konsepsiyalarida o‘z-o‘zidan xabardorlik, donolik, “nima uchun?” savolini bera olish, 
hayot-o‘lim kabi ekzistensial masalalarni tahlil qilish hamda hayotiy ma’no hosil qilishga tayyorlik singari belgilar 
ta’kidlanadi [5,6,14].

Maqolaning maqsadi - ma’naviy intellektni shaxs tuzilmasida konseptual joylashtirish, uning nazariy-
modellarini metodologik mezonlar asosida tahlil qilish hamda psixologik interpretatsiya uchun integrativ model 
taklif etish.

Maqolaning vazifalari:

1)	 ma’naviy intellekt konsepsiyalarini (mazmuni, strukturasi, funksiyasi) komparativ tahlil qilish;

2)	 “intellekt” mezonlari nuqtai nazaridan MI konstruktining metodologik maqomini aniqlashtirish;

3)	 MI ning shaxs subsistemalari bilan bog‘liqligini konseptual modelda ifodalash;

4)	 psixodiagnostika va amaliy psixologiya uchun interpretativ ko‘rsatkichlar ishlab chiqish.

MAVZUGA OID ADABIYOTLAR SHARHI
“Spiritual intelligence” atamasining ommalashuvida mualliflarning turli pozitsiyalari mavjud. Ayrim konsep-

siyalarda u “ma’no va qadriyat muammolarini hal qilish”ga xizmat qiluvchi intellekt turi sifatida ko‘riladi. Masalan, 
Zohar va Marshall ma’naviy intellektni insonning hayotiy harakatlarini kengroq ma’no beruvchi kontekstga 
joylashtira olish, ma’no va qadriyat bilan bog‘liq muammolarni hal qilish intellekti sifatida tavsiflaydi [1].

Boshqa yondashuvlarda MI ko‘proq motivatsion-axloqiy va transpersonal resurs sifatida talqin qilinadi 
(masalan, ma’naviy intilishlar psixologiyasi, ma’noga yo‘nalgan motivatsiya) [3,4,5,6]. Yana bir yo‘nalishda esa 
MI ni o‘lchash va empirik tekshirishga mos konstrukt sifatida operatsionallashtirish (psixometrik yondashuv) 
yetakchi o‘ringa chiqadi [2].

Psixometrik yo‘nalishda King tomonidan taklif etilgan model keng muhokama qilingan. Unda ma’naviy 
intellekt to‘rtta komponent orqali ifodalanadi:

1.	 Critical Existential Thinking (ekzistensial-tanqidiy tafakkur),

2.	 Personal Meaning Production (shaxsiy ma’no hosil qilish),

3.	 Transcendental Awareness (transsendent anglash),

4.	 Conscious State Expansion (ong holatlarini kengaytirish yoki ongli boshqarish).

Ushbu model asosida SISRI-24 o‘zini baholash inventari ishlab chiqilgan [2].
Ma’naviy intellektning ilmiy maqomi bo‘yicha bahslar mavjud: u alohida intellekt turimi yoki shaxs xususi-

yati, motivatsion yo‘nalish, coping-uslub, e’tiqod tizimi yoxud metakognitiv refleksiya ko‘rinishimi? Shu jihatdan, 
MI mavjudligi va uni izohlash shartlari bo‘yicha nazariy tekshiruvlar uchraydi [3,4]. Mazkur maqola aynan shu 
metodologik noaniqliklarni “shaxs tuzilmasi” kategoriyasi doirasida tizimlashtirishga urinadi.

TADQIQOT METODOLOGIYASI
Mazkur ish empirik tajriba emas, balki nazariy-metodologik tadqiqot bo‘lib, quyidagi usullar qo‘llanildi: 

nazariy tahlil; konseptual sintez; komparativ yondashuv; konstrukt validligi mantiqi asosida muhokama. Metod-
ologik cheklov sifatida MI ko‘p hollarda o‘zini baholash so‘rovnomalari orqali o‘lchanishi [2], bu esa ijtimoiy 
ma’qullanish va idealizatsiya effektlariga sezgirligi qayd etiladi. Shu sabab, MI ni interpretatsiya qilishda multi-
metod (so‘rovnoma + intervyu + kuzatuv + situativ vazifalar) yondashuvi maqsadga muvofiq deb qaraladi. 
Shuningdek, MI komponentlari ijtimoiy-madaniy tajriba va ichkilashtirish jarayonlari orqali shakllanadigan yuqori 
psixik funksiyalar sifatida ham ko‘rilishi mumkin [13].

TAHLIL VA NATIJALAR
Shaxs tuzilmasi odatda bir nechta o‘zaro bog‘liq subsistemalar orqali tasvirlanadi:

1)	 kognitiv subsistema (bilim, tafakkur, metakognitsiya);

2)	 motivatsion-qadriyat subsistema (qadriyatlar ierarxiyasi, maqsadlar, ma’no);

3)	 affektiv subsistema (his-tuyg‘ular, empatiya, hissiy barqarorlik);

4)	 irodaviy-regulyativ subsistema (o‘zini boshqarish, o‘zini nazorat qilish, odat va xulqni tartibga solish);

5)	 identifikatsion subsistema (Men-konsepsiya, identitet, hayotiy ssenariy) [11,12].

MI ni shaxs tuzilmasiga kiritishning asosiy g‘oyasi shundan iboratki, u shaxsning alohida bir “qatlami” emas, 
balki yuqoridagi subsistemalarni ma’no-qadriyat o‘qi bo‘yicha uyg‘unlashtiruvchi meta-tashkiliy mexanizm vazi-
fasini bajaradi [1,12].

Mazkur 4-komponentli modelning bazaviy g‘oyasi psixometrik adabiyotlarda taklif etilgan yondashuvlar 
(xususan, King modeli) asosida umumlashtirildi [2].

MI komponenti Psixologik mazmuni Shaxs subsistemalaridagi 
tayanchi

Kuzatiladigan indikatorlar 
(misol)

1. Ekzistensial-
refleksiv tafakkur

“Nega yashayapman?”, “Qanday 
qadriyatlar ustuvor?” kabi 
savollarga refleksiv, tanqidiy 
yondashish

Kognitiv + identifikatsion

Hayotiy maqsadlarni qayta 
ko‘rib chiqish, e’tiqod va 
stereotiplarni tanqidiy 
baholash

2. Shaxsiy ma’no 
hosil qilish

Tajriba va voqealardan shaxsiy 
ma’no chiqarish, maqsadga 
yo‘naltirish

Motivatsion-qadriyat

Maqsad qo‘yishning 
mazmuniyligi, motivatsion 
barqarorlik, “ma’no topa olish” 
coping‘i

3. Transsendent 
anglash

O‘zini faqat “Men” bilan 
cheklamasdan, kengroq ijtimoiy va 
ma’naviy kontekstda idrok etish

Identifikatsion + affektiv
Empatiya, pro-sotsiallik, 
kamtarlik, minnatdorlik, 
bog‘liqlik hissi

4. Ong holatlari 
va axloqiy o‘zini 
boshqarish

Impulsni boshqarish, affektni 
ma’naviy mezonlar bilan tartibga 
solish, ongli tanlov

Irodaviy-regulyativ + affektiv
Konfliktda vazminlik, ichki 
me’yorlarga sodiqlik, stressda 
ma’noli qat’iyat

MI shaxsning quyidagi integrativ vazifalari bilan bog‘lanadi:

•	 ma’no-generatsiya (tajribani izohlash va maqsadga biriktirish);

•	 qadriyatlarni tanlash va ierarxiyalash;

•	 ichki tartibga solish (affekt va impulslarni ma’naviy me’yorlar bilan muvofiqlashtirish);

•	 pro-sotsial orientatsiya;

•	 barqarorlik va rezilyentlik (inqirozlarda “ma’noli bardoshlilik”ni ushlab turish) [6,7,14].

MI ko‘pincha religiozlik bilan chalkashadi. Psixologik yondashuvda esa MI diniy amaliyotning mavjudligi 
yoki yo‘qligidan qat’i nazar, shaxsning ma’no, qadriyat, o‘zini anglash va o‘zini boshqarish mexanizmlarini tavsi-
flovchi sekulyar (dunyoqarashlararo) konstrukt sifatida talqin qilinishi lozim [3,4,5]. Aks holda MI ni o‘lchash diniy 
identifikatsiya ko‘rsatkichiga aylanib qolishi va konstruktdan ilmiy foydalanish cheklanishi mumkin.

Metodologik jihatdan MI ni ikki yo‘l bilan ko‘rish mumkin:

1)	 qobiliyat modeli (ma’no-qadriyat muammolarini hal qilishga qaratilgan intellektual qobiliyatlar majmui); 

2)	 xususiyat modeli (barqaror shaxsiy moyilliklar, jumladan refleksivlik, pro-sotsiallik va qadriyatlilik integrat-
siyasi) [3,4,12].

Amaliy psixodiagnostikada trait-komponentlar nisbatan oson o‘lchanadi, biroq MI ni “intellekt” maqomida 
asoslash uchun situativ vazifalarda qaror sifati, axloqiy dilemmalarda argumentatsiya darajasi va refleksiv tahlil 
chuqurligi kabi ko‘rsatkichlarni ham kiritish maqsadga muvofiq.

SISRI-24 kabi o‘zini baholash shkalalari MI komponentlarini tezkor baholash imkonini beradi [2]. Biroq inter-
pretatsiyada natijani normativ tarzda (“yuqori MI = ideal shaxs”) talqin qilmaslik, ijtimoiy ma’qullanishni nazorat 
qiluvchi yondashuvlarni qo‘llash hamda MI profilini (4 komponent kesimida) tahlil qilish tavsiya etiladi. Multi-

metod triangulyatsiya (so‘rovnoma + intervyu + kuzatuv + vaziyatli topshiriqlar) MI ni aniqroq tushuntirishga 
yordam beradi.

MI ning ilmiy maqomi haqida tanqidiy pozitsiyalar mavjudligi tabiiy [3,4]. Bu holat MI ni inkor etish emas, balki 
tushunchani aniq chegaralash, o‘lchashni ko‘p metodli qilish va boshqa konstruktdan (EI, religiozlik, axloqiy 
qadriyatlar) farqlash zarurligini ko‘rsatadi [9,10].

XULOSA VA TAKLIFLAR
1.	 Ma’naviy intellekt shaxs tuzilmasida ma’no-qadriyat yo‘nalganligi orqali kognitiv, motivatsion, affektiv va 

irodaviy subsistemalarni uyg‘unlashtiruvchi meta-kompetensiya sifatida talqin qilinishi mumkin [1,11,12].
2.	 MI ning psixologik interpretatsiyasi uchun 4-komponentli funksional model (ekzistensial refleksiya; shaxsiy 

ma’no; transsendent anglash; ongli-axloqiy o‘zini boshqarish) konseptual jihatdan izchil va diagnostik 
jihatdan qulaydir [2].

3.	 MI ni “intellekt” maqomida qo‘llash uchun uni faqat e’tiqod yoki qadriyat deklaratsiyasi sifatida emas, balki 
ma’no-qadriyat muammolarini hal etishdagi real kognitiv-regulyativ samaradorlik ko‘rsatkichlari bilan ham 
bog‘lash zarur [3,4].

Takliflar:

1.	 Psixodiagnostika: MI ni EI, rezilyentlik, qadriyatlar ierarxiyasi va shaxsiy ma’no ko‘rsatkichlari bilan birga-
likda baholash; profil tahlilini qo‘llash [2,9,10].

2.	 Konsalting va psixoterapiya: ma’no yo‘qotilishi, motivatsion bo‘shliq, kasbiy burnout holatlarida MI 
komponentlarini (refleksiya, ma’no, qadriyat tanlovi, o‘zini boshqarish) rivojlantiruvchi intervensiyalarni 
qo‘llash [6,7,14].

3.	 Ta’lim va tarbiya: tanqidiy-refleksiv fikrlash, axloqiy dilemmalar tahlili, pro-sotsial loyihalar va hayotiy 
maqsad refleksiyasini tizimli kiritish [13].

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

